
Ներածություն 
Վերջին տարիներին Հայաստանում և հարևան երկրներում իրակա-

նացվող պեղումներն ընդլայնում են նաև հավատալիքներին ու պաշտա-
մունքին առնչվող մեր ունեցած պատկերացումները։ Այս առումով ուշա-
գրավ են «սրբազնացված կենդանիները», որոնք հայտնաբերվել են դամ-
բանային համալիրներում։ Հատկանշական է, որ տարբեր կենդանիների 
հանդեպ առանձնակի հատուկ վերաբերմունքը նկատելի է դեռևս էնեոլիթ-
յան և վաղ բրոնզեդարյան ժամանակներից և տևական շարունակություն 
ունի1։ Այս երևույթի տիպական օրինակն է ոչ միայն նրանց՝ անհատի 
դամբարանում որպես ուղեկցող նյութ գտնվելը, այլև այնտեղ առանձին 
դամբարանում թաղելը։ 

Անցումային ծեսերի շարքում դրսևորման բազմազանությամբ ա-
ռանձնանում են հատկապես թաղման ծեսերը։ Հավատալիքների ու արա-
րողակարգերի բազմազանությունն արտահայտվում է ինչպես մարդ-
կանց, այնպես էլ կենդանիների թաղման պարագայում։ 

 
N 45 դամբարանի շան թաղումը 
Երկաթի դարի վաղ փուլը նշանավորվում է մի շարք սոցիալ-մշա-

կութային փոփոխություններով։ Մասնագիտական գրականության մեջ այն 
առավել հայտնի է որպես «ռազմականացված» հասարակության ժամա-
նակաշրջան2. անշուշտ, ընդգծված սոցիալական շերտավորումից զատ, 
այս հասարակությունը աչքի է ընկնում նաև պաշտամունքային մի նոր 
դիմագծով։   

                                                 
1 Абибуллаев 1982, 46. 
2 Есаян 1966, 11. 

http://www.saunje.ge/index.php?option=com_content&view=article&id=1883%3A2017-05-27-06-42-52&catid=1%3A2010-01-24-19-54-07&lang=ka

Եթե մինչ այդ դամբանային համալիրներում առկա էին տարբեր 
կենդանիների՝ մանր եղջերավոր անասունների, աղվեսի, գայլի, շան, գի-
շատիչ թռչունների և այլ կենդանիների մնացորդներ3, ապա մ.թ.ա. II հազ. 
վերջ - I հազ. սկիզբ ընկած ժամանակահատվածում տարածաշրջանում ի 
հայտ են գալիս նաև շան առանձին թաղումներ4։  

Այդ են վկայում նաև ՀՀ Լոռու մարզի, Շնող գետի ավազանի տա-
րածքում գտնվող Բովեր հնավայրում 2012 թ. իրականացված պեղումնե-
րը5։ Պեղումների շնորհիվ մեզ հայտնի դարձավ, որ N 45 դամբարանը 
կենդանու թաղման մի հետաքրքիր օրինակ է։ Արևելք-արևմուտք ուղղվա-
ծությամբ դամբարանը մասամբ խաթարված էր, սակայն քարերի շար-
վածքը նկատելի էր (տե՛ս նկ. 2, 3)6։ Դամբարանի արևմտյան անկյունում 
կար մասամբ կոտրված խեցանոթ (տե՛ս նկ. 1), որը հնարավորություն է 
տալիս դամբարանը թվագրելու երկաթի դարի վաղ փուլով (մ.թ.ա. XI-IX դդ.)7։ 

Վաղ երկաթի դարում դամբանային համալիրներում շան առկայութ-
յան մասին տվյալներ մեզ հայտնի են ինչպես Հայաստանի8, այնպես էլ տա-
րածաշրջանի այլ հնավայրերից9, որոնք ժամանակագրորեն կամրջվում 
են՝ ընդհանուր պատկեր ստեղծելով։ Որոշ հետազոտողներ կարծում են,  
որ շներին պատահականության սկզբունքով չէին թաղում. այս թաղում-
ները սովորաբար լինում էին կացարանների մեջ, դռների մուտքերի մոտ 
կամ հատուկ նշանակության այլ վայրերում10։ Երկաթեդարյան այդպիսի 
մի քանի թաղումներ՝ բնակավայրի տարածքում, հայտնի են Վանի 
տարածքից, այնտեղ մեծ մասամբ մարդկային թաղումներին ուղեկցում են  
շան  թաղումները11։  Ուշագրավն այն  է, որ  նրանք,  իրական կյանքում 
լինելով մարդու կենցաղավարության կարևոր բաղկացուցիչը, հանդերձյալ 
կյանքում նույնպես ուղեկցել են նրան։ 
                                                 

3 Տե՛ս, օրինակ, Թումանյան 1993, 8, Թորոսյան և այլք 2002, 99, Poulmarc’h et al 
2016, 953-972։ 

4 Onar 2005, 495, Belli, Konyar 2001, 150, Boessneck, Driesch 1984, 327. 
5 Արշավախմբի ղեկավար՝ պ.գ.թ. Ս. Հոբոսյան։ 
6 Խորին շնորհակալություն ենք հայտնում արշավախմբի ղեկավար Ս. Հոբոսյանին 

և ճարտարապետ Լ. Տեր-Մինասյանին՝ պեղումների վերաբերյալ նյութը և չափագրու-
թյունները տրամադրելու համար:  

7 Տե՛ս, օրինակ, Avetisyan 2009, fig. 6 (1-3), Badalyan, Avetisyan 2007, 258: 
8 Մնացականյան 1954, 90, Եգանյան 1998, 43-56: 
9 Onar 2005, 495-498, Belli, Konyar 2001, 150-156, Boessneck, Driesch 1984, 327-333: 
10 Crockford 2009, 7. 
11 Onar 2005, 496, Belli, Konyar 2001, 151. 

Նկ. 1 Կավանոթ (XI-IX դդ.), դամբարան N 45 

 

 
Նկ. 2 Դամբարան N 45, արտաքին տեսքը 

 

 
Նկ. 3 N 45 դամբարանի չափագրությունը, ճարտարապետ՝ Լիլիթ Տեր-Մինասյան 

Հայաստանում նմանատիպ թաղում հայտնի է Սևանի ավազանից։ 
Հ. Մնացականյանը Ցամաքաբերդի պեղումների վերաբերյալ իր հոդվա-
ծում նշում է, որ, ի թիվս հնագիտական այլ գտածոների, պեղվել են նաև 
կենդանական ոսկորներ և շան գանգ (վերաբերում է մ.թ.ա. VII դարին)12։ 
Նմանատիպ թաղումներ ավելի ուշ շրջանում նույնպես հանդիպում են՝ 
ընդհուպ մինչև անտիկ ժամանակաշրջան13։   

Հանդերձյալ կյանքի հետ կապվող շան պաշտամունքի վաղագույն 
օրինակներ մեզ հայտնի են թե՛ հնագիտական աղբյուրներից14, թե՛ բա-
նագիտական15 ու ազգագրական տարբեր վկայություններից16, և առկա են 
տարբեր ժողովուրդների մոտ։ 

Առասպելաբանության մեջ հատկապես հիշարժան է հին Եգիպտո-
սից հայտնի Անուբիսի` շնագայլի գլխով մարդու կերպարը17։ Այս համե-
մատությունը խորհրդանշական է պեղված նյութի համատեքստում, քանի 
որ Անուբիսը համարվում էր հանգուցյալներին այս աշխարհից դեպի մեռ-
յալների աշխարհ տեղափոխողը18։ Խեթական աշխարհում՝ հանդերձյալ 
կյանքի հետ կապված առասպելներում նույնպես գայլ-շուն զուգահեռը 
մշտապես առկա է19: Նմանատիպ հավատալիք պահպանվել է նաև հայոց 
մեջ՝ միջնադարում, համաձայն որի եղել է Առնակ անունով մի հոգեառ, 
բանավոր խոսքում պահպանվել է նրա շնակերպ լինելը կամ շուն ուղե-
կիցներ ունենալու պարագան20։   

 
Շան կերպարը դեկորատիվ-կիրառական արվեստում 
Բազմաթիվ են այն գտածոները՝ դրվագազարդ անոթները և հար-

դարանքի մաս կազմող իրերը, որոնցում կարելի է տեսնել շան կամ գայլի 
պատկեր։ Դեկորատիվ-կիրառական արվեստը գալիս է հաստատելու այն 
միտքը, որ գայլի և շան առկայությունը մշտապես փոխկապակցված է։ Այդ 
են վկայում մեզ հասած քանդակային կամ պատկերազարդ հորինվածք-

                                                 
12 Մնացականյան 1954, 85-94: 
13 Литвинский, Седов 1984, 161. 
14 Crockford 2009, 7-13. 
15 Այս մասին հանգամանորեն տե՛ս Հարությունյան 1989, 156-166, Մկրտումյան 2017, 32։ 
16 Լալայան 1928, 82։ 
17 Ritner, Scalf 2019, 185-212. 
18 МНМ 1991, 89. 
19 Арешян 1988, 94, 95, 101.  
20 Հարությունյան 1989, 158։ 

ները։ Պատկերագրության մեջ այս ավանդույթն ունի վաղ ակունքներ և 
տևական ժամանակ շարունակվում է՝ ընդհուպ վաղ միջնադարյան բարձ-
րարվեստ քանդակագործություն21։ Միջին բրոնզեդարյան շրջանի կիրա-
ռական արվեստի ամենացայտուն օրինակներից մեկը Քարաշամբի ար-
ծաթե գավաթն է, որտեղ դրվագազարդ գոտիներից հենց առաջինում  
զինվորի թիկունքում պատկերված է շուն22: Խեցեգործության մեջ նույնպես 
գայլի և շան պատկերագրության նմուշներ Հայաստանի տարբեր վայրե-
րից հայտնի են23։ Ուշագրավ են Այրումից և Պառավաքարից գտնված շան 
և գայլի պատկերներով բրոնզաձույլ արձանիկները (մ.թ.ա. I հազ. սկզբից 
մինչև մ.թ.ա. I հազ. կեսեր)24։ Ինչպես նշում է Ս. Եսայանը, այդ խիստ 
ոճավորված արձանիկներից որոշները ունեն կախելու համար նախատես-
ված անցքեր, հավանաբար դրանք եղել են հմայիլներ25։ Հմայիլները ոչ 
միայն ոճավորվում էին շան կամ գայլի պատկերով, այլև շատ հաճախ 
պատրաստվում էին հենց այդ կենդանիների ոսկորներից։ Այդպիսի 
կախիկ-հմայիլներ հանդիպում են ինչպես վաղ բրոնզեդարյան, այնպես էլ 
երկաթեդարյան դամբարաններում26։  

 
Եզրակացություններ 
Բովերում պեղված շան թաղումով դամբարանը գալիս է փաստելու, 

որ վաղ երկաթի դարում տարածաշրջանի հասարակությունների հա-
վատալիքներում շանն առանձնահատուկ տեղ են հատկացրել։ Չնայած 
այն բանին, որ տարբեր վայրերից շան թաղումների ավելի վաղ օրինակ-
ներ հայտնի են գիտական հանրույթին, և դրանք բազմիցս քննարկվել են27, 
այստեղ հատկանշականն այն է, որ թաղումը փաստագրվել է հենց դամ-
բարանադաշտի տարածքում։ Շանն առանձին դամբարան հատկացնելը և 
նրա հետ թաղման գույքի առկայությունը փաստում է շան հանդեպ ա-
ռանձնահատուկ վերաբերմունքը։ Այս գործընթացի հնագիտական փաս-

                                                 
21 Ղազարյան 2008, 92, Հակոբյան 2016, 20։ 
22 Оганесян 1993, 30, табл. XXX-XXXI. 
23 Քալանթարյան, Խաչատրյան 1969, 75-77։ 
24 Եսայան 1976, աղ. 152, 149։ 
25 Եսայան 1976, 240: 
26 Տե՛ս օրինակ Poulmarc’h et al 2016, 953-972, Արտանիշ 29 դամբարան N 1-ից 

գտնվել է գայլի նախադաստակից պատրաստված կախիկ։ Նույնականացումը՝ կ.գ.թ. 
Ն. Զարիկյանի, արշավախմբի ղեկավար՝ պ.գ.թ. Ա. Բոբոխյան: 

27 Street et. al 2015. 

տագրումները շարունակվում են ավելի ուշ ժամանակներում նույնպես, 
ինչը մի առումով թույլ է տալիս եզրակացնել, որ այս թեմայի հետ կապվող 
առկա բանագիտական-ազգագրական աղբյուրները արտացոլել են տա-
րածաշրջանի հնագիտական համատեքստը։  

ՈՒՇԱԳՐԱՎ ԹԱՂՈՒՄ ԲՈՎԵՐԻ ԴԱՄԲԱՐԱՆԱԴԱՇՏՈՒՄ 

 
Անի Սարատիկյան 

 
Ամփոփում 

 
Բովեր դամբարանադաշտը գտնվում է ՀՀ Լոռու մարզի Շնող և Թեղուտ 

գյուղերի միջնամասում՝ Բովեր եկեղեցու կենտրոնական մասից արևմուտք, 
ծովի մակարդակից 930 մ միջին բարձրության վրա: 2012 թ. պեղումների արդ-
յունքներից պարզ դարձավ, որ N 45 դամբարանը պաշտամունքային թաղում-
դամբարան է։ Մ.թ.ա. I հազ. սկզբով թվագրվող, մասամբ խաթարված այդ 
դամբարանում թաղված էր մի շուն։ Ինչպես Հայաստանի, այնպես էլ տա-
րածաշրջանի համաժամանակյա հնագիտական նյութը ցույց է տալիս, որ հա-
մանման թաղումները բնորոշ էին հիշյալ ժամանակաշրջանին և շարունակվում 
են նաև հետագայում։  

Բանալի բառեր՝ երկաթի դար, շուն, թաղում, դամբարան, խեցեղեն,  
պաշտամունք, Բովեր:  
 

УНИКАЛЬНОЕ ЗАХОРОНЕНИЕ ИЗ МОГИЛЬНИКА БОВЕР  
 

Ани Саратикян 
 

Резюме 
 

Могильник Бовер расположен на территории между селами Шнохи 
Техут Лорийской области Республики Армении, к западу от центральной 
части церкви Бовер, на высоте 930 м над уровнем моря. Раскопки мо-
гильника N 45 в 2012 году показали, что данное захоронение является 
культовым, с характерной ритуально-сакральной составляющей. В частич-
но поврежденной гробнице была захоронена собака, здесь же был найден 
погребальный инвентарь. Археологические материалы параллельных пе-
риодов как в Армении, так и в регионе свидетельствуют о том, что по-

https://www.google.com/search?rlz=1C1GCEA_enAM910AM910&sxsrf=ALeKk02HL1vu3Ah8LQNGsoTUESz3W_wpbw:1612963493898&q=%D0%BC%D0%BE%D0%B3%D0%B8%D0%BB%D1%8C%D0%BD%D0%B8%D0%BA&spell=1&sa=X&ved=2ahUKEwiLmNugtd_uAhUCnVwKHb2GDrQQBSgAegQICxAz
https://www.google.com/search?rlz=1C1GCEA_enAM910AM910&sxsrf=ALeKk02HL1vu3Ah8LQNGsoTUESz3W_wpbw:1612963493898&q=%D0%BC%D0%BE%D0%B3%D0%B8%D0%BB%D1%8C%D0%BD%D0%B8%D0%BA&spell=1&sa=X&ved=2ahUKEwiLmNugtd_uAhUCnVwKHb2GDrQQBSgAegQICxAz

добные захоронения были типичными для указанного периода. Они, без-
условно, связаны с этнографическими особенностями региона, что спо-
собствует выявлению археологического контекста. 

Ключевые слова ‒ железный век, собака, захоронение, гробница, 
керамика, культ, Бовер. 
 

A REMARKABLE BURIAL FROM BOVER CEMETERY 
 

Ani Saratikyan 
 

Abstract 
 

Bover cemetery is located in the middle of the villages of Shnogh and 
Teghut of the Lori region of the Republic of Armenia, to the west of the central 
part of Bover church, at an average altitude of 930 m above sea level. According 
to the results of excavations in 2012, it turned out that the tomb No. 45 is a cult-
burial tomb. A dog was buried in that partially damaged tomb (beginning of the 1st 
millennium BC). 

The contemporary archaeological material both from Armenia and the sur-
rounding regions shows that such burials were typical of the mentioned period. 
The archaeological materials, are certainly linked to ethnographic narratives, which 
make it possible to draw up a general picture of this phenomenon. 

Key words ‒ Iron Age, dog, burial, tomb, pottery, cult, Bover. 


